
Introdusaun  

La’o Hamutuk hakarak hato’o apresiasaun ba Governu nia esforsu iha prosesu elaborasaun 

programa inklui iha konsisténsia organiza ba implementasaun Konsulta Sidadania iha kada 

munisípiu ba define programa sira tuir nesesidade, maski nune’e La’o Hamutuk hakarak 

hato’o katak iha prosesu elaborasaun ba programa liu husi konsulta sidadania presiza hadi’a 

nia mekanizmu atu hetan partisipasaun másimu no ideia sira mai duni husi sidadania sira no 

evita hodi la repete lista de kompra ne’ebé iha tinan barak akontese. 

Hakarak apresia mós ba Governu iha diskusaun Jornada Orsamentál no publikasaun 

dokumentu sira, maski nune’e ba publikasaun dokumentu sira relasiona ho Proposta dó Lei 

OJE 2027, inklui dokumentu esensiál sira seluk hodi ajuda públiku inklui Sosiedade Sivil sira 

asesu hodi kontribui elabora ideia no perspetiva sira ne’ebé signifikante ba kualidade OJE 

2027 infelizmente enfrenta hetan retrosesu, Governu iha tendénsia subar dokumentu hodi 

redús sidadaun sira nia partisipasaun, Ministériu Finansa no Parlamentu Nasional seidauk 

oferese asesibilidade ativu ba dokumentu orsamentál, iha pájina ne’ebé liga ba menu prinsipál 

hodi hamenus oportunidade ba partisipasaun públika no fiskalizasaun parlamentár. La’o 

Hamutuk mós preokupa inkonsisténsia sira iha livru OJE 2027 sobre projesaun ba 

Levantamentu Fundu Petróleu iha Livru Relatóriu Orsamentál tabela 60 ho Livru Elementus 

Informativu Volume I tabela 5 ne’ebé la hanesan. Aleinde ne’e mós projesaun ba despeza 

Fundu Infraestrutura ne’ebé iha tendénsia sei hasa’e iha tokon $326 iha 2027 no projeta ba 

biliaun $1.806, iha 2028. 

La’o Hamutuk nafatin hakarak enkoraja Governu no Parlamentu Nasional atu hadi’a sistema 

transparénsia liu husi funsiona website sira ho konsisténsia no publika dokumentu esensiál 

sira atu públiku asesu informasaun ne’ebé di’ak no loos. Nune’e mós dokumentu relevante 

sira atu ajuda koñesimentu públiku inklui sosiedade sivíl atu enkoraja partisipasaun no 

fornese kontribuisaun ne’ebé signifikante ba prosesu orsamentál sira. Nune’e mós hakarak 

enkoraja nafatin atu masimiza oportunidade no tempu diskusaun debate Proposta OJE 2027 

hodi hadi’a no define tuir nesesidade sira ne’ebé urjente ba nasaun no povu atu asegura 

finanseira estadu ba jerasaun ohin no futuru tuir Lei Fundu Petróleu orienta. 

Sustentabilidade Fiskál  

Lei Fundu Petróleu deskreve klaramente, levantamentu sira tenke asegura no garantia 

retornu finanseira. Investimentu sira iha dékada rua nia laran, seidauk nafatin asegura défise 

estadu kada tinan. Nune’e ami hanoin levantamentu Fundu Petróleu tenke konsidera la’ós 

de’it fonte nesesidade orsamentál imediatu, maibé mós sustentabilidade investimentu, 

kapasidade ekonomia doméstika atu kria reseita no impaktu pozitivu ba estabilidade 

finanseira iha longu prazu. Gráfiku reseita estadu 2027 iha kraik kontinua hatudu domina husi 

Fundu Petróleu. La’o Hamutuk preokupa Governu nia konsisténsia ba foti liu Rendimentu 

Sustentável Estimadu (3%) no kuaze dékada rua ona, Timor-Leste seidauk nafatin husik 

dependénsia ba Fundu Petróleu, até nafatin iha konsisténsia no dependénsia boot ba produtu 

importasaun. La’o Hamutuk hanoin define futuru estadu no garantia sustentabilidade fiskál 

presiza iha konsisténsia polítika no investimentu setór produtivu sira.  

Programa no 

Planeamentu 

Governu iha 

proposta OJE 

2027 konsidera 

atu hametin 

sustentabilidade 

fiskál maibé iha 

tendénsia 

orienta futuru 

estadu ba iha 

risku nia laran, 

Governu la 

konsege dezeña 

polítika 

orsamentál ida 

ne’ebé bele 

asegura 

sustentabilidade 

fiskál iha futuru 

oin mai. Nune’e despeza estadu tinan oin nafatin kontinua domina husi reseita Fundu 

Petróleu kuaze 74% ne’ebé Governu mantén foti liu RSE kuaze 53% hodi finansia despeza 

estadu no La’o Hamutuk nota katak polítika orsamentál atuál seidauk garante 

sustentabilidade fiskál iha tempu naruk, maski iha medida Konsolidasaun hanesan tetu 

indikativu no poupansa; risku estruturál husi levantamentu liu RSE no sei iha risku ba Fundu 

Petróleu atu hotu lalais. 

Planeamentu no identifikasaun programa sira la bazeia ba nesesidade estadu no garantia 

sustentabilidade finanseira iha futuru. Iha despeza Klasifikasaun Funsionál Setór Ekonomia ho 

tokon $957, aloka de’it 5% ba asuntu Agrikultura.  

Investimentu liu husi OJE kada tinan nafatin la natoon atu responde mákina estadu no 

funsionáriu sira, reseita doméstika kontribui de’it 14% ba orsamentu estadu no iha tempu 

hanesan selu saláriu no vensimentu sa’e 7% husi tokon $487 ba tokon $523, no alokasaun 

despeza estadu tomak ba 2027 kuaze sa’e 12% husi tinan 2026.  

Relasiona ho Sustentabilidade fiskál, La’o Hamutuk preokupa tebes ba Proposta dó Lei OJE 

2027, Artigu 5 ba Dívida Públiku hodi autoriza Governu halo empréstimu biliaun $1.600 ba 

finansia infraestrutura inklui mós atividade esplorasaun mina-rai no gas, maski ho prazu ba 

tinan 40, ne’ebé ami hanoin polítika sira ne’e kontinua fó risku boot liu tan ba balansu Fundu 

Petróleu no risku ba jerasaun sira iha futuru hodi asumi responsabilidade duke prepara baze 

ekonomia ida metin no sustentavel. 

Kresimentu Ekonómiku no Diversifikasaun Ekonomia 

Maski estatístika kresimentu PIB projeta iha tinan 2026 no 2027 sa’e husi 4,3% no 4,6% iha 

2027 maibé kresimentu estatístika ida ne’e la natoon atu prova ekonomia nasionál sai 

produtivu, inkluzivu no sustentavel. Kontestu Timor-Leste, PIB domina husi despeza públiku. 

Ami hanoin presiza atu haree mós indikadór sira seluk hanesan kriasaun empregu, 

produtividade setór privadu, pobreza, balansu komérsiu esterna, inflasaun, kresimentu 

populasaun nune’e mós kapasidade kompra família, tanba maski projesaun hatudu valór 

pozitivu maibé laiha efeitu no benefisia bainhira la akompaña ho indikadór sira ohin. 

Relatóriu Estatístika Komérsiu Esternu 2025 hatudu nasaun nia dependénsia kontinua ba 

produtu importadu sira. Défise komersiál sasán ne’ebé relata liu tokon US$900 ilustre 

desekilíbriu estruturál entre importasaun no esportasaun. Entretantu, Taxa dezempregu 

1,6%–1,8% iha 2025, maibé partisipasaun forsa traballu 30% de’it, maioria traballadór iha 

setór informál no la tama iha estatístika dezempregu, empregu formál limitadu, liuliu 

oportunidade aborsaun ba juventude nian.  

Polítika governu 

iha Proposta OJE 

2027, nafatin 

afirma katak 

investimentu liu 

husi 

diversifikasaun 

ekonomia mak 

dalan atu asegura 

futuru ne’ebé 

sustentavel, maibé 

gráfiku hatudu 

maioria despeza 

iha setór 

ekonomia atu 

finansia Atividade 

Petróleu no 

Greater Sunrise 

ne’ebé la’ós 

investimentu ne’ebé sustentavel no diversifikadu no despeza ba setór produtivu sira hodi 

asegura ekonomia ne’ebé reziliente no sustentável la akontese. Maski proposta OJE iha tinan 

oin, Governu iha komitmentu maka’as ba asuntu Ekonomia Azul iha markadór orsamentál 

no hasa’e despeza to’o 264% ba tokon $492, maibé kuaze 3% de’it mak espesifikamente 

aloka ba programa ekonomia azúl, enkuantu despeza atividade mina-rai no gas kuaze hetan 

55% ba despeza ekonomia azúl nian maski setór petróleu la’ós parte iha ekonomia azúl. 

La’o Hamutuk konsidera ekonomia azúl tenke kria oportunidade ne’ebé konkretu ba peska 

sustentavel, akuakultura, prosesamentu no komérsiu produtu tasi, turizmu marítimu, 

konservasaun ekosistema tasi no dezenvolvimentu komunidade kosteira. Nune’e mós ba 

despeza setór xave sira hanesan Agrikultura, Edukasaun, Saude no Bee moos hetan de’it 18% 

hanesan gráfiku iha leten hatudu. Maski Timor-Leste iha poténsia hodi dezenvolve setór 

produtivu sira, maibé polítika sira kontinua repete no deskreve de’it, laiha asaun no 

komitmentu, nune’e Timor-Leste kontinua depende ba ekonomia rai li’ur. Timor-Leste iha 

oportunidade no setór barak ne’ebé bele masimiza hodi dezeña polítika diversifika ekonomia 

hanesan peskiza ne’ebé La’o Hamutuk hatudu1 maibé, Governu fó liu prioridade hodi investe 

iha setór ne’ebé la renovavel duke setór renovavel sira.  

Polítika Reseita Estadu no Taxa Seletivu  

La’o Hamutuk apresia ba polítika Governu atu reforma sistema fiskál nasionál ho intensaun 

redús dependénsia ba Fundu Petróleu. Reforma polítika fiskál ida ne’e importante atu hadi’a 

kapasidade nasaun nian hodi finansia servisu públiku sira no hatán ba nesesidade 

dezenvolvimentu liu husi fonte reseita ne’ebé sustentavel. Maibé, IVA ne’ebé Governu atu 

introdús iha poténsia sei fó risku no konsekuénsia boot ba komunidade vulneravel duke ba 

ema riku sira, nune’e presiza iha analiza kle’an antes aplika no iha tempu hanesan reforma 

tributária tenke akompaña ho revizaun komprensivu ba despeza públika atu garante iha 

sustentabilidade fiskál, se despeza públika kontinua boot iha despeza desnesesáriu sira iha 

Proposta OJE 2027, hanesan Projetu Tasi Mane no Greater Sunrise, subsídiu ba EDTL, 

subsídiu ba Timor Gap, kustu hodi selu servisu profisionál, kombustivel ba órgaun estadu 

inklui kustu ba aluga fatin ne’ebé iha tinan oin nia despeza kuaze sa’e. Reforma lei tributária 

ho maneira ne’ebé governu propoin sei kontinua fó risku ba komunidade vulneravel sira mak 

sei asumi nia todan.  

Nune’e ami hanoin katak Taxa Seletivu ba produtu sira liu husi IVA, importante no presiza 

define no tetu konsekuénsia sira atu labele afeta ba komunidade vulneravel sira no fó todan 

ne'ebé la proporsional ba uma kain sira ho rendimentu ki'ik ne’ebé presiza iha ai-han ho 

nutrisaun di’ak ho Proteína, Vitamina, Minerál, maski ai-han nutritiva sira seluk mós 

importante, tanba estatístika hatudu kazu malnutrisaun 45%. Tanba ne’e, La’o Hamutuk husu 

Komisaun C atu husu Governu estabelese monitorizasaun independente ba presu no asesu 

ba ai-han nutritivu, no publika rezultadu atu asegura katak reforma tributária promove 

justisa fiskál, seguransa ai-han no nutrisaun povu. 

Seguransa Ai-han no Mudansa Klimátika 

Proposta OJE 2027 iha setór Agrikultura kontinua hamosu preokupasaun kona-ba 

kompromisu Governu ba diversifikasaun ekonomia hodi hametin seguransa ai-han, maibé 

proposta orsamentu nafatin hatudu situasaun ekonomia ida ne’ebé laran metin ba merkadu 

internasionál. Setór Agrikultura seidauk konsidera importante hodi hetan investimentu boot, 

iha proposta orsamentu hetan de’it 2.1% husi despeza estadu, sa’e de’it 0.2% kompara ho 

despeza iha OJE 2026. Alokasaun ida ne’e la sufisiente atu hatán ba dezafiu estruturál sira 

 
1 Investe ha Setór Produtivu sira ba Hametin Diversifikasaun Ekonomia iha Timor-Leste, 
https://www.laohamutuk.org/econ/2608DIVERSIFIKASAUN%20EKONOMIAte.pdf, Agostu 2026.  

https://www.laohamutuk.org/econ/2608DIVERSIFIKASAUN%20EKONOMIAte.pdf

ne’ebé setór agrikultura hasoru no atu estabelese sistema produsaun ai-han rai-laran ne’ebé 

reziliente.  

Iha estudu barak ne’ebé deskobre problema produsaun ai-han, inklui La’o Hamutuk nia 

peskiza2 ne’ebé hatudu falta kondisaun no fasilidade ne’ebé la adekuadu, inklui kauza husi 

mudansa klimátika, até iha proposta orsamentu ba responde krize klimátika menus 1.7% 

kompara ho OJE 2026.  

Problema Agrikultura, nafatin seidauk hetan prioridade iha Proposta OJE 2027, maski 

Governu konsiente maibé la reflete ho programa sira. Governu dala barak responde kauza 

sira ne’ebé mosu ho subsídiu duke dezeña no define programa. Pandemia Covid-19, no 

efeitu problema funu iha médiu oriente iha 2026, inklui konsekuénsia potensiál husi folin ai-

han ne’ebé sa’e, hatudu vulnerabilidade fornesimentu ai-han Timor-Leste nian no ninia 

dependénsia ba merkadu internasionál sira. Esperiénsia sira-ne’e tenke enkoraja Governu atu 

dezenvolve polítika forte liután ba produsaun ai-han rai-laran, infraestrutura agríkola, asesu 

ba merkadu, irrigasaun, no apoiu ba agrikultór sira. Medida sira hanesan ne'e sei ajuda 

hamenus espozisaun ba xoke esternu sira enkuantu hametin rendimentu rurál sira no 

seguransa ai-han nasionál. 

Maski Governu alerta katak Timor-Leste bele hasoru tan dezafiu sira relasionadu ho klima 

nian ne'ebé assosiadu ho El Niño iha tinan agora no oinmai. Maibé, alerta públiku no 

kampaña sensibilizasaun komunidade nian tenke akompaña ho medida preventiva konkreta 

no programa finansiamentu adekuadu iha ámbitu Orsamentu Estadu 2027 nian. 

Projetu Tasi Mane no Risku Investimentu 

Hafoin investimentu besik dékada ida iha Projetu Tasi Mane, La’o Hamutuk preokupa nafatin 

katak projetu ne’e seidauk hatudu serteza ne’ebé sufisiente kona-ba ninia viabilidade 

ekonómika, retornu ne’ebé mai, no kontribuisaun ba dezenvolvimentu nasionál ne’ebé 

sustentável. Hahú husi auto-estrada, aero portu, repetisaun ba estudu, mudansa fatin ba 

planta LNG, kontinua lori risku ba balansu Fundu Petróleu. 

Iha proposta OJE 2027, nafatin hatudu Governu iha tendénsia atu repete despeza sira ba 

atividade sira ne’ebé kontinua laiha serteza. Iha 2026, Kompañia Wood halo ona estudu no 

hatudu poténsia no benefísiu ekonómiku boot ba Timor-Leste bainhira Pipeline Greater 

Sunrise mai Natarbora, maibé iha Proposta OJE 2027 MPRM kontinua propoin tan tokon 

$38,3 atu halo estudu tékniku ne’ebé ami konsidera estudu sira kontinua fó risku no despeza 

ne’ebé ami prefere ba responde nesesidade husi setór produtivu sira duke ba prolongasaun 

iha setór petróleu.  

Aleinde ne’e mós propoin tan tokon $4,3 halo estudu no negosiasaun kona-ba estensaun 

vida Kampu Bayu-Undan no kampu sira seluk. Seidauk tan tokon $193,5 ne’ebé atu uza halo 

negosiasaun no dezenvolve estudu ne’ebé ami deskonfia osan balu atu uza hodi selu 

 
2 Impaktu Mudansa Klimátika ba Setór Agrikultura no Problema sosiál, 
https://www.laohamutuk.org/Env/Climate/2605LHImpaktuMKAgriTe_Optimized.pdf, Maiu 2026.  

https://www.laohamutuk.org/Env/Climate/2605LHImpaktuMKAgriTe_Optimized.pdf

partisipasaun husi kompañia Osaka Gas ho 10%, ne’ebé Timor Gap rasik lakohi hodi deklara 

nia valór. Ezemplu proposta balu ne’ebé MPRM propoin atu ezekuta iha 2027:  

No  Atividade – Ministériu Petróleu no Rekursu Minerais.  Despeza (Tokon) 

1.  Atu Halo negosiasaun no dezenvolve estudu atu garante 

Pipeline GS mai TL inklui kampu sira seluk hanesan Kampu 

Kuda Tasi Jahal no Dezenvolvimentu GS 

$193,500 

2.  Halo estudu tékniku Pipeline GS ba Natarbora $38,350 

3.  Halo monitorizasaun ba implementasaun Projetu Tasi Mane $8,672 

4.  Selu Kustu Negosiasaun Sobre Kódigu Esplorasaun Petróleu, 

Rejime Tributária, PSC inklui lei balu ba Projetu GS. 

$5,027 

5.  Selu kustu no negosiasaun kona-ba estensaun vida produsaun 

BU no Kampu sira seluk iha Tasi Timor. 

$4,371 

6.  Halo kapasitasaun ba Joven sira hodi halo preparasaun ba 

Projetu Tasi mane. 

$2,057 

7.  Fiskalizasaun SSB no Auto Estrada Suai ba Natarbora.  $1,000 

La’o Hamutuk konklui katak proposta despeza sira ne’e presiza transparénsia ne’ebé boot 

liu, avaliasaun ekonómika ne’ebé rigorozu, no justifikasaun ne’ebé klaru molok kompromete 

rekursu públiku adisionál. Governu tenke publika estudu tékniku relevante sira, avaliasaun 

viabilidade, risku, sustentabilidade, kustu kapitál no operasaun ba kada projetu, arranja 

finansiamentu, no retornu finanseiru. 

La’o Hamutuk preokupa investimentu projetu boot sira kontinua fó risku ba balansu Fundu 

Petróleu nune’e oportunidade investimentu iha setór produtivu sira sei ki’ik liu até la hetan 

konsiderasaun. Governu projeta balansu Fundu Petróleu bele finansia nesesidade estadu to’o 

dékada ida, maski posibilidade bele lais liu no prolonga tan, depende ba investimentu 

merkadu internasionál. Satán Governu mós iha komitmentu ba setór mineiru ne’ebé ami 

konsidera iha poténsia boot hodi selu konsekuénsia sira husi kustu ekonomia, sosiál no 

ambientál sira duke retornu finanseiru ne’ebé Governu sei hetan. La’o Hamutuk nia 

preokupasaun sira-ne'e subliña importánsia atu hametin fiskalizasaun regulatóriu, konsulta 

públika, transparénsia, protesaun ambientál, no responsabilizasaun legál molok projetu sira 

hetan aprovasaun ka implementasaun tanba iha indikasaun3 violasaun ba diretu báziku 

komunidade sira iha área implementasaun projetu mineiru. 

Despeza Fundu Infrastrutura Presiza Realistíku ba 

Realidade  

Tinan barak, La’o Hamutuk preokupa bainhira Governu halo levantamentu ba Fundu 

Petrolíferu maibé la konsege reflete prioridade ba realidade moris povu tomak nian, liuliu ba 

projetu boot sira ne’ebé iha tendénsia gasta de’it osan no laiha serteza ba retornu ka 

benefísiu ba tempu naruk. Despeza Fundu Infrastrutura kuaze gasta ona biliaun $3.9 no fó 

 
3 Karta Aberta ba PDHJ, https://www.laohamutuk.org/Oil/Mining/2026/260730Karta%20aberta%20ba%20PDHJ.pdf, 
Jullu 2026.  

https://www.laohamutuk.org/Oil/Mining/2026/260730Karta%20aberta%20ba%20PDHJ.pdf

efeitu uitoan de’it ba situasaun sósiu-ekonómiku povu nian. OJE 2027 Governu kontinua 

propoin tokon $327, no tuir projesaun ba despeza tinan 2028 sa’e to’o biliaun $1.807, 

ne’ebé 80% atu finansia ba Projetu tasi mane, ne’e estraga sustentabilidade FP, bainhira 

despeza sira ne’e laiha retornu sósiu-ekonómiku, maibé kontinua fó pezu ba kustu operasaun 

no manutensaun. 

Ho projesaun despeza FI ne’ebé kontinua boot, ami husu Membru Parlamentu atu konsidera 

kapasidade entidade relevante atu avalia kada projetu nia nesesidade, viabilidade no 

prioridade, halo dezeñu, no implementa projetu barak iha tempu badak. Realistíku ka lae 

bainhira halo planu atu gasta de’it osan barak tinan-tinan, maibé laho maneira ne’ebé bele 

asegura kualidade, manutensaun, no kumpre ho regra ambientál no sosiál sira. Ami preokupa 

mós oinsá ho nia prosesu aprovizionamentu, konsultasaun públiku no orienta ba rezulta. 

Labele husik prosesu importante ba asegura transparénsia, akontabilidade no partisipasaun 

públiku atu sakrifika ba de’it presaun tempu; presiza asegura katak ita la esforsu atu gasta 

montante boot liu duké montante ne’ebé ita bele jere ho di’ak no responde ba nesesidade 

povu hotu nian, la’ós ba ema ka grupu balun de’it. 

Rekomendasaun    

Bazeia ba análize husi proposta OJE 2027, La’o Hamutuk rekomenda atu Governu Timor-

Leste no Parlamentu Nasionál, liuliu Komisaun C, atu foti medida sira tuirmai ne’e hodi 

garante katak orsamentu estadu responde ba nesesidade urjente povu nian, hodi asegura 

jerasaun ohin no futuru; 

1. La’o Hamutuk husu ba Governu atu adopta estratéjia sustentabilidade fiskál ne’ebé 

kredivel no bele sukat liu. Estratéjia hanesan ne'e tenke estabelese alvu sira ne'ebé 

klaru atu hamenus dependénsia ba petróleu, hasa'e reseita doméstika, liu husi 

hametin setór produtivu sira, no asegura katak despeza públika atuál la estraga 

seguransa ekonómika ba jerasaun sira iha futuru. 

2. Relasiona ho Sustentabilidade Fiskál, Governu tenke hamenus ninia dependénsia 

estruturál ba Fundu Petrolíferu no garante katak levantamentu sira tuir Lei Fundu 

Petrolíferu no prinsípiu RSE tenke halo justifikasaun ho retornu ekonómiku no 

finanseiru ba risku fiskál sira ba tempu naruk.  

3. Husu ba Komisaun C PN atu dezkorda ho proposta Governu ba dívida públiku 

biliaun $ 1,6 ba finansiamentu infraestrutura inklui finansiamentu atividade petróleu 

atu la kontinua hatodan Fundu Petróleu no risku ba jerasaun sira iha futuru.  

4. La’o Hamutuk husu Governu atu implementa kompromisu sira kona-ba 

diversifikasaun ekonómika ho medida orsamentál konkreta sira. Ida-ne’e presiza 

aloka rekursu adekuadu ba Agrikultura, Peskas, Turizmu, Empreza ki’ik no médiu, 

Industria Manufatura, no setór produtivu sira seluk ne’ebé iha kapasidade atu hamosu 

empregu sustentavel no reseita doméstika, hodi hamenus dependénsia ba 

importasaun, hadi’a kbiit sosa uma-kain nian, no habelar oportunidade ekonómika ba 

foin-sa’e sira 

5. La’o Hamutuk husu ba Governu atu hasa’e investimentu iha agrikultura reziliente ba 

klima, jestaun bee, sistema irrigasaun, peskiza agrikultura, no preparasaun ba 

dezastre. Hametin área sira-ne'e esensiál atu proteje meius subsisténsia, mantén 

disponibilidade ai-han, no hamenus kustu ekonómiku sira ba tempu naruk hosi 

mudansa klimátika. 

6. La’o Hamutuk husu ba Governu atu avalia filafali justifikasaun ekonómika ba 

kontinuasaun investimentu iha Projetu Tasi Mane no inisiativa sira seluk indústria 

estrativa ho risku aas. Desizaun investimentu públiku tenke bazeia ba estudu 

viabilidade ne’ebé transparente, projesaun finanseira ne’ebé kredivel, kumprimentu 

ba lei ne’ebé aplikavel, no demonstrasaun ne’ebé klaru kona-ba benefísiu ba tempu 

naruk ba povu Timor-Leste. 

7. La’o Hamutuk hakarak husu ba Governu no PN atu halo avaliasaun no estudu ba 

konsekuénsia no risku sira husi IVA ba komunidade vulneravel sira ho rendimentu 

ki’ik no iha rigorozu ba klasifikasaun produtu ne’ebé aplika IVA. 

8. La’o Hamutuk mós hakarak rekomenda ba Parlamentu Nasional no Governu 

Hametin partisipasaun públiku ne’ebé kle’an no transparénsia iha orsamentu jerál 

estadu, tanba iha indikasaun Governu no PN laiha seriedade hodi públiku hola parte 

iha prosesu analiza dokumentu proposta OJE 2027 tanba dokumentu sira kuaze 

subar, publika tarde, no inkonsisténsia númeru entre livru ida ho livru seluk.  

Ikus liu, hakarak hato’o ami nia apresiasaun no obrigadu ua’in ba kooperasaun.  

Ami ne’ebé saran lia:  

 

  

Marta da Silva     Celestino Gusmão      Charles Scheiner         Mariano Ferreira 

 

       

Elia da Costa Araujo    Elivania Alves Correia      Yonatan Gonsalves  

